
Ágrip   

Eftirfarandi ritgerð Stærðfræði í leikskóla er lokaverkefni til B.Ed. –gráðu í 

leikskólakennarafræði við Menntavísindasvið Háskóla Íslands. Vægi verkefnis er 10 ECTS– 

einingar. Ritgerðin fjallar um stærðfræði í leikskóla og hvernig hægt er að nýta hana enn 

betur í daglegu starfi á einfaldan hátt. Markmiðið með ritgerðinni er að gera 

stærðfræðina markvissari og sýnilegri í vinnu með börnum í leikskóla. Stærðfræði er tengd 

við Aðalnámskrá leikskóla. Hún er einnig tengd við kennslufræðilegan leik og útskýrt 

hvernig hægt er að tengja þessa þætti saman. Fjallað er um stærðfræði ungra barna. Sagt 

er frá þeim efnisþáttum stærðfræðinnar sem eru sýnilegir í leikskólunum. Verkefnasafn er 

sett fram þar sem hægt er að nýta hugmyndir til að vinna með stærðfræði í leikskóla. Í 

verkefnasafninu eru leiðbeiningar til að vinna verkefnin, þar kemur einnig fram hver eru 

markmiðin með þessum verkefnum ásamt hugtökum sem fylgja hverju verkefni fyrir sig. 

Ósk mín er að leikskólakennarar geti nýtt þetta lokaverkefni og verkefnasafnið til 

stuðnings við kennslu í stærðfræði í leikskóla og haft gagn og gaman af. 

Formáli 

Stærðfræði er stór hluti af lífinu og til að ná tökum á henni er mikilvægt að byrja að kenna 

hana strax í leikskóla. Hugmynd að þessu verkefni varð til á öðru ári í grunnáminu eftir að 

hafa setið tíma í Umhverfi sem uppspretta náms þar sem  Guðbjörg Pálsdóttir lektor 

kenndi okkur stærðfræði. Þar kom hún með nýja sýn á stærðfræðina og sýndi hversu 

auðvelt það er á ná tökum á henni með ólíkum og óhefðbundnum leiðum. Fyrir mér 

opnaðist alveg nýr heimur og ég sá stærðfræðina í allt öðru ljósi en ég hafði gert áður fyrr. 

Þetta lokaverkefni er samið af mér undirrituðum. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf(ur) ábyrgð á því sem 

missagt kann að vera. Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________ _________________________________ 

1. Inngangur 

Leikskólinn er menntastofnun og er fyrsta skólastigið í lífi barna. Þarna hefst skólagangan 

sem er grunnurinn fyrir komandi skólastig, grunnskóla og framhaldsskóla. Í leikskóla fer 

fram margvíslegt nám og mismunandi áherslur eftir skólum og stefnum þeirra. Því miður 

þá er stærðfræðin alls ekki nógu sýnileg í starfi leikskólans. Leikskólakennarar þurfa að 

vera meðvitaðir um alla þá stærðfræði sem er að finna í umhverfi í leikskóla til að 

auðvelda þeim að gera hana sýnilegri. Til að gera stærðfræðina enn sýnilegri  þurfa 

leikskólakennarar að vera meðvitaðir um þær leiðir sem eru í boði og kunna að nýta þær í 

daglegu starfi. Börn eru að vinna mikið með stærðfræði hugmyndir í leikskóla og í 

umhverfinu en eru ekki meðvituð um það sjálf. Leikskólakennarar eiga að vera til staðar 

fyrir börnin og hjálpa þeim að byggja upp þekkingu. Hugtakið stærðfræði er almennt ekki 

mikið notað í skólanámskrám leikskóla, meira er verið að tengja stærðfræði við aðra 

námsþætti sem er líka ánægjulegt. Hins vegar þarf ekki að breyta miklu til að stærðfræðin 

verði sýnilegri í daglegu starfi, því það er mjög auðvelt að tengja hana við daglegt starf á 

leikskóla. Leikskólakennarar þurfa að hafa áhuga á að nýta stærðfræði og vera tilbúnir til 

að grípa hvert tækifæri sem gefst til að koma henni á framfæri til barnanna. 

2. Vygotsky 

Vygotsky var rússneskur fræðimaður og sálfræðingur. Hann fæddist árið 1896 og lést árið 

1934. Vygotsky var einn af uppahafsmönnum hugsmíðarhyggju og tók síðan skrefið lengra  

í félagslegri hugsmíðarhyggju. Hann leggur áherslu á að barnið sé virkt í eigin þroska og 

smíðar sína þekkingu sjálft. Félagslegi þátturinn er stór í lífi barna og mikilvægur fyrir þau. 

Barn elst ekki upp í tómarúmi, heldur er það hluti af samfélaginu í heild sinni. Þeir sem eru 

meðlimir í þessu samfélagi eru duglegir að miðla gildum, viðhorfum og þekkingu sinni til 

barnsins. Barnið myndar síðan sín eigin gildi, viðhorf og byggir upp þekkingu frá öðrum en 

gerir hana smátt og smátt að sínu. Vygotsky áleit barnið lærir fyrst og fremst af því að 

vera í samskiptum við aðra. Taka þarf tillit til þeirra menningar sem barnið elst upp í þegar 

kemur að vitsmunaþroska barnsins. Vygotsky lagði líka mikla áherslu á tungumálið og taldi 

það vera mikilvægasta tækið sem barn gæti tileinkað sér. Tungumálið okkar er líka 

grunnur allra hugsana. Til þess að einstaklingur öðlist tungumálið eru félagsleg samskipti 

forsenda þess. Fullorðnir nota tungumálið sem tæki til að koma aðferðum og gildum 

menningar til barnanna (Lightfoot, C., Cole, M., & Cole, S. 2013). 

  Vygotsky áleit að félagslegt samspil kennara eða foreldra vera grundvallaratriði í 

vitsmunaþroska einstaklingsins. Nauðsynlegt er að kennarinn skapi ríkt og félagslegt 

umhverfi sem hvetur börnin áfram til náms bæði með því að eiga samskipti við aðra 

nemendur og kennara. Þarna á hann  við svæði mögulegs þroska en það vísar til þeirrar 

fjarlægðar sem er á milli hæfni barnsins til að leysa ákveðin verkefni án hjálpar og þá 

hæfni sem barnið getur öðlast með hjálp annarra. Svæði mesta mögulegs þroska er mjög 

þekkt hugtak úr kenningum Vygotsky. Hann útskýrir hugtakið á þann hátt að nám getur 

búið til pláss fyrir þroska eða möguleika á þroska  t.d. í átt að óhlutbundnari hugsun. 

Þegar barn vinnur verkefni með kennaranum sem þarfnast þess háttar hugsunar, þá tekst 

barninu síðan hægt og rólega að læra að hugsa óhlutbundið.   Vygotsky fjallaði líka um 

vinnupalla en þá er átt við að kennarinn leiðbeinir börnunum á þann hátt að það feli í sér 

að örva vitsmunaþroska þeirra. Hér er verið að nota aðferð sem styður börn við eigið nám 

og lögð áhersla á stuðning kennarans því hann veit meira en börnin. Vinnupallar geta nýst 

á margann hátt m.a. að hjálpa börnum að gera áætlanir, þau hluta niður verkefni, 

kennarinn spyr börnin spurninga sem vekja upp aðrar spurningar hjá þeim og minna þau á 

markmiðin með verkefninu (Lightfoot, C., Cole, M., & Cole, S. 2013). 

3. John Dewey 

John Dewey var heimspekingur, sálfræðingur og uppeldisfrömuður. Hann var fæddur árið 

1859 og lést árið 1952. John Dewey byggir á því að börn „læra af reynslunni“ eða learning 

by doing.  Dewey leggur mikla áherslu á reynsluna ásamt því að tengja við hana hugsun og 

ígrundun, því engin merkingarbær reynsla getur átt sér stað án hugsunar. Með hugsun 

uppgvötast tengsl á milli þess sem þú gerir og það sem af því leiðir. Börn upplifa reynslu 

við ákveðnar aðstæður og í samskiptum við aðra og umhverfið. Börnin læra af reynslunni 

og þau átta sig á að tengja athöfn og afleiðingar bæði aftur og fram í tíma. Margir 

leikskólar byggja á hugmyndafræði Dewey og hann kemur oftast fyrir þegar leikskólar 

kynna hugmyndafræði sína. Dewey talar um að skólastarf þurfi að taka til hliðsjónar þá 

reynslu sem börnin koma með inn í skólann þegar leikskólagangan hefst. Því börnin þurfa 

að byggja ofan á hana, svo reynslan sé einhvers virði fyrir þau. Þegar leikskólaganga hefst 

hjá börnunum eru þau að koma með eigin reynslu að heiman. Dewey lagði líka mikla 

áherslu á fagmennsku kennara, og að nauðsynlegt væri að þeir hefðu þekkingu til að meta 

hvernig reynsla og umhverfi stuðlar að þroska og menntun barna. Hlutverk kennarans 

skiptir miklu máli við skipulagningu námsins. Hann lagði áherslu á samvinnu kennara og 

nemanda og að barnið sjálft tæki virkan þátt í að móta nám sitt  (Jóhanna Einarsdóttir, 

2010).  

3.1 Samantekt Vygotsky og John Dewey 

Vygotsky og John Dewey voru báðir sálfræðingar að mennt. Vygotsky leggur mikla áherslu 

á félagslega þáttinn hjá börnunum. Dewey leggur mikla áherslu á reynsluna og að börnin 

læri af henni. Dewey talar um að engin merkingarbær reynsla geti átt sér stað án 

hugsunar (Jóhanna Einarsdóttir, 2010).  Vygotsky vildi meina að börn gætu lært að þróa 

með sér óhlutblundna hugsun, en það er ákveðið ferli sem tekur tíma (Lightfoot, C., Cole, 

M., & Cole, S. 2013). 

4. Leikur sem námsleið 

Í leikskólanum eru börn mjög dugleg að leika sér, það sem vill oft gleymast er námið sem 

fer fram í gegn um leikinn. Leikurinn hefur þrjú menntunarleg gildi. Þau eru heimspekileg 

gildi – hvaða gildi eru mikilvæg fyrir okkur í lífinu, félagsleg gildi – hvernig börnin mótast 

félagslega og sálfræðileg gildi – hvernig persónuleikinn þróast hjá börnum. Öll þessi gildi 

eru undirstaða starfskenningar okkar (e. practical work theory). Mikilvægt er að 

leikskólakennarar hafi þekkingu á því hvernig er hægt að nýta leikinn sem best námslega 

séð. Því margir átta sig ekki á því að hægt sé að tengja leik við nám og líta ekki á hann sem 

námsleið. Nauðsynlegt er að leikskólakennarar séu einnig meðvitaðir og leggi áherslu á 

leikinn sem námsleið. Hins vega má alls ekki gleyma að leikurinn hefur líka ánægjulegt og 

skemmtanalegt gildi fyrir börnin (Lillemyr O.F. 2009) 

Leikskólakennarar þurfa að hjálpast að við að finna gott jafnvægi á milli 

skemmtanagildis og námsgildis leiksins. Mikilvægt er að leikskólakennarar geri sér grein 

fyrir því hvenær þeir eiga að grípa inn í leikinn hjá börnunum. Hægt er að hafa eftirfarandi 

þætti til hliðsjónar varðandi það hvenær á að grípa inn í. Þegar það þarf að aðstoða börnin 

við að vera samþykkt inn í leikinn, hjálpa þeim að fara í ákveðið hlutverk, aðstoða við að 

stjórna leiknum og aðstoða við að leikurinn þróist á eðlilegan hátt.  Viðhorf til leiksins 

skiptir miklu máli, gott er að hafa að leiðarljósi, að taka leiknum sem „alvöru“ innan 

ákveðinna marka. Nýta námstækifærin sem leikurinn hefur upp á að bjóða, leikurinn er 

barnanna og mikilvægt að sýna honum virðingu og umhyggju (Lillemyr O.F. 2009) 

Í kennslufræðilegum leik er verið að reyna að blanda saman kennslufræðilegum 

markmiðum og leik. Hann gengur út frá aðalnámskránni og námsefninu. Unnið er með 

það sem börnin eru að fást við í leiknum. Með þessum leik eru börnin að þróa með sér 

jákvætt viðhorf til náms því þau eru að fá að hafa frelsi og val í leiknum. Lögð er áhersla á 

allt ferlið sjálft í leiknum en ekki bara lokaútkomuna. Hér er verið að efla þroska barnsins, 

þau læra á fjölbreyttan hátt og takst á við að vera sjálfstæðir námsmenn. Gildi 

kennslufræðilegs leiks eru mörg og fjölbreytt. Leikurinn veitir börnunum merkingarbært 

nám, þau öðlast reynslu, hann eflir vald þeirra, leikurinn býður upp á sköpun og 

sveigjanleika, hann er skemmtilegur, börnin fá hvíld frá krefjandi verkefnum og að lokum 

þá fá börnin tækifæri til að hreyfa sig. Í kennslufræðilegum leik hafa leikskólakennarar 

ákveðið hlutverk. Þeirra hlutverk er að setja námsmarkmið varðandi leikjareynslu og að 

þau séu skýr. Það þarf að vera búið að skipuleggja umhverfið og huga að samsetningu 

barnahópsins. Það þarf annað hvort að gefa eða leggja til fyrirmæli fyrir börnin. Svo þarf 

að vera til staðar fyrir börnin til þess að hjálpa þeim að þróa leikinn (Lillemyr O.F. 2009). 

Sá kennari sem veitir hugmyndum barnanna athygli og hlustar á þau á auðveldara með að 

byggja upp námshverfi með þeim efnivið sem styður börnin í að þróa sínar 

stærðfræðihugmyndir. Þannig námsumhverfi er aðlaðandi fyrir börnin og ýtir undir 

jákvætt andrúmsloft og vinnubrögð stærðfræðinnar ásamt hugmyndum sem notuð eru 

bæði í leik og samskiptum (Guðbjörg Pálsdóttir, 2013). 

 

5. Stærðfræði í Aðalnámskrá 

Í Aðalnámskrá leikskóla kemur fram að meginhlutverk leikskóla er að styrkja almenna 

menntun barnanna. Almenn menntun styður hæfni einstaklingsins svo hann geti tekist á 

við áskoranir í daglegu lífi. Nauðsynlegt er að leikskólar séu tilbúnir til að taka mið af 

þörfum allra barna á einstaklingsbundinn hátt. Öll börn þurfa að fá tækifæri til að nýta 

styrkleika sína því með þeim eru börnin að byggja upp jákvæða og góða sjálfsmynd. Leikur 

er stór hluti af bernskuárum barna og hann er líka stór þáttur í leikskólanum 

(Aðalnámskrá leikskóla, 2011).    

  Leikurinn er meginnámsleið barna, hann veitir vellíðan og gleði en í honum geta 

líka verið átök og valdabarátta. Þegar börnin eru að leika sér mynda þau félagslega hópa. 

Þegar börnin taka þátt í leik eru þau að efla skapandi og vitræna þætti. Hægt er að nýta 

leikinn bæði sem leið og markmið í leikskólastarfi. Ef nýta á hann sem ákveðna leið þarf að 

setja fram hver eru markmiðin sem á að ná fram í gegnum leikinn. Námssvið leikskólans er 

hægt að tengja við leikinn með ákveðnum markmiðum. Börnin læra mikið af hvert öðru í 

gegnum leikinn. Börnin þurfa að fá nægilegt rými fyrir leikinn til þess að geta hreyft sig og 

þróað og dýpkað hann. Öll börn eiga að fá tækifæri til þess að taka þátt í leik bæði úti og 

inni. Í stærðfræði eru börnin að uppgvöta ný viðfangsefni í örvandi námsumhverfi, ásamt 

því að þau njóta þess og örva forvitni sína. Með þessum eiginleikum er hægt að segja að 

við stærðfræði sé hluti af sköpun og tilheyri henni. Þegar sköpunargleðin fær að vaxa  

leiðir hún til námsáhuga þegar börnin geta skilið merkingu viðfangsefnanna og hvert gildi 

þeirra er (Aðalnámskrá leikskóla, 2011). 

   Í leikskóla eiga börn að njóta þess að taka þátt í skapandi ferli og finna ánægju og 

gleði yfir sínum eigin sköpunarkrafti. Samkvæmt leiðarljósum Aðalnámskrár þá eiga 

börnin að fá hvatningu til að túlka og tjá sig á fjölbreyttan hátt m.a  í gegnum  tungumál, 

tölur og tákn. Börn nota ýmsar aðferðir við að kanna og reyna að skilja umhverfið sitt í 

leikskólanum. Þau hlusta, snerta, bragða, horfa, handleika, rannsaka, bera saman, flokka 

og draga ályktanir. Í leikskóla þarf að skapa aðstæður svo börn fái tækifæri til að vinna 

með ólík viðfangsefni t.d. stærðfræði, náttúru, samfélag, vísindi, mismunandi 

náttúrufyrirbæri, tækni ofl.  Þau eiga að fá að kynnast stærðfræðilegum viðfangsefnum 

t.d. mynstrum, tölum og táknum, geta áttað sig á fjarlægðum, rými og áttum. Leikskólinn 

á fyrst og fremst að vera til staðar fyrir börnin og styðja þau á þann hátt að reyna að skilja 

hvað börnin eru að fást við og sjá hvernig þau skilja hlutina og hugsa. Læsi er stór og 

mikilvægur þáttur í samskiptum (Aðalnámskrá leikskóla 2011).  

Börn eru þá virkir þátttakendur sem skapa sinn eigin heim með sinni merkingu og 

síðan bregðast við á persónulegann hátt við því sem þau lesa. Með læsi eru börn að nota 

leikni, hæfni og þekkingu til að geta lesið í umhverfið sitt. Þau tjá upplifun sína, tilfinningar 

og skoðanir sínar í gegnum læsi. Leikskólakennarar eiga að miðla þekkingu og fylgjast með 

öllum nýjungum. Þeir eru fyrirmynd í starfi með börnum og eiga að styrkja faglega ímynd 

og hlutverk leikskólans. Öll börn eiga að vera virt að verðleikum og er það hlutverk 

leikskólakennara að sjá til þess. Námsumhverfið þarf að vera skipulagt á þann hátt að 

börn njóti bernsku sinnar. Eins og kemur fram í Aðalnámskrá leikskóla þá er eitt af 

meginmarkmiðum kennslu og uppeldis í leikskóla að það á að hlúa að börnunum andlega, 

einnig líkamlega og vitsmunalega og þá í samræmi við þarfir hvers barns fyrir sig, svo þau 

geti notið bernsku sinnar. (Aðalnámskrá leikskóla, 2011). 

 

6. Stærðfræði ungra barna 

Stærðfræðinám barna fer fram að mestu leyti fram í leik en þar fá börnin tækifæri til að 

kynnast  nýjum hlutum, þau rannsaka, þjálfa ýmsa þætti og síðan ígrunda þau nýja 

þekkingu (Guðbjörg Pálsdóttir, 2013). Markmið með stærðfræðinámi er að börn geti 

þróað með sér stærðfræðihæfni. Innan stærðfræðinnar er mikið af ólíkum efnisþáttum. 

Mikilvægt er að hugsa og beina sjónum að því hvað felst í stærðfræðinámi og við hvernig 

aðstæður það fer fram. Allir þessir efnisþættir leggja grunn að stærðfræði námi ungra 

barna. Nám í stærðfræði leggur áherslu á að rannsaka hugmyndir og röksemdarfærslu. Þá 

verður stærðfræðihugsun barna dýpri, námkvæmari og hún víkkar út. Til að kenna ungum 

börnum stærðfræði á áhrifaríkan hátt er mikilvægt að leikskólakennarinn þekki námsefnið 

vel (Copley, J.V. 2010).  

Hafa þarf í huga að hlusta á börnin og gefa þeim tækifæri til að útskýra verk sín og 

röksemd. Námsumhverfið á deildinni og leikskólanum þarf að vera ríkt stærðfræði 

umhverfi. Til að börnin fá áhuga á því viðfangsefni sem á að leggja fyrir er nauðsynlegt að 

umhverfið og kennarinn séu hvetjandi fyrir börnin. Leikskólakennarar eiga að veita 

börnum tækifæri til að takast á við ögrandi verkefni svo þau sjái hvað þau geta gert á 

þann hátt sem þau vilja. Í stærðfræði eru börn að læra að vinna bæði með óformlega og 

formlega þekkingu. Ekki má gleyma að gera ráð fyrir að öll börn læra stærðfræði og öll 

börn þurfa athygli. Þegar börn finna fyrir hvatningu til rannsókna og mistök eru ekki  

stöðugt leiðrétt er verið að búa til góða námsmenn því þeir byggja upp sína eigin þekkingu 

og læra af mistökum (Copley, J.V. 2010). 

 

7. Efnisþættir í stærðfræði 

Ákveðið var að fjalla um rúmfræði, tölur og talnaskilning, mælingar og mynstur í þessari 

ritgerð. Í Aðalnámskrá grunnskóla kemur fram að meginþættir stærðfræðinnar séu tölur 

og reikningur, algebra, rúmfræði og mælingar og tölfræði og líkindi (Aðalnámskrá 

grunnskóla, stærðfræði, 2011 ). Frumvinna í algebru í leikskólum birtist í vinnu með 

mynstur og form. Á því skólastigi er einnig unnið mikið með talnaskilning og tölur ásamt 

rúmfræði og mælingum. Minna fer fyrir tölfræði og líkindum. Þessa þætti er auðvelt að 

tengja við og finna í daglegu starfi í leikskólanum.  Með þessum þáttum er verið að leggja 

góðan grunn að stærðfræðinámi barna í leikskólum sem er síðan hægt að byggja ofan á 

þegar komið er í grunnskóla. 

7.1 Rúmfræði 

Í rúmfræðinni er verið að vinna með form, stærð, stöðu, hreyfingu og stefnu. Allir þessir 

þættir tilheyra rúmfræðinni og því er hún stór efnisþáttur í stærðfræðinni. Hægt er að 

nota rúmfræðina til að lýsa heiminum sem við búum í og daglegu lífi okkar. Í raun getum 

við ekki verið án rúmfræðinnar, því við erum jú að nota hana alltaf eitthvað á hverjum 

degi. Börnin öðlast líka rúmskyn í gegnum rúmfræðina en þá eru þau að  uppgvöta 

tengslin sín við aðra og  líka hluti sem eru jafnvel í kringum þau svo sem afstöðu og 

fjarlægð. Þá er átt við að þau læri að skilja umhverfið og geti staðsett sig í því og síðan 

ímynda þau sér breytingar sem verða á því.  Í gegnum tíðina hefur verið lögð áhersla á 

rúmfræði í leikskólum og að börn læri að vinna með rúmfræði (Copley, J.V. 2010).  

Í Bandaríkjunum eru til stærðfræðikennarasamtök sem hafa sett fram lykilþætti 

varðandi inntak og hver eru viðfangsefnin í rúmfræði fyrir ung börn. Eftirfarandi 

lykilþættir eru að börn greini eiginleika og einkenni tví og þrívíðra forma og geti skoðað 

rúmfræðileg tengsl. Að velja og nota kerfi sem hentar börnum til að geta lýst staðsetningu 

og rúmfræðilegum tengslum með því að nota hnitarúmfræði og önnur ýmisleg táknkerfi. 

Börn greini þá  flutninga (hliðrun, speglun og snúning) við stærðfræðilegar aðstæður. Að 

börn geti beitt sjónrænni ímyndun og tillfinningum fyrir rými til að leysa vandamál sem 

bæði koma upp í stærðfræði og utan hennar. Þegar kemur að rúmfræðinni þá eru það 

börnin sem eru rannsakendur og þau fá síðan aðstoð við að kanna aðalhugmyndir 

rúmfræðinnar. Byggingarleikur er tilvalinn til að vinna með rúmfræði, en börn endurgera 

hluti og eru svo líka að skapa eigin verk (Guðbjörg Pálsdóttir, 2013). 

 

7.2 Talnaskilningur og tölur 

Talnaskilningur er nauðsynleg tenging fyrir alla þætti stærðfræðinnar. Þegar unnið er með 

talnaskilning er verið að vinna með, skiling á tölum, leiðum til að tákna þær tengsl þeirra, 

stærðir þeirra og áhrif aðgerða á þær. Talnaskilningur þróast ekki að sjálfu sér hjá börnum, 

heldur verða þau að fá tækifæri til að leysa fjölbreytt verkefni sem aðstoðar þau við að byggja 

upp þeirra hugmyndir um tölur (Eining 3 – Kennarabók, 2000) . Í leikskólanum er mjög 

auðvelt að kynna börn fyrir tölum, því tölur eru mjög mikið notaðar í umhverfi barna. 

Mikilvægt er að nýta hugtökin meira en, minna en og jafnt og til að kenna börnunum um 

tölur og talnaskilning. Þá er tilvalið að fara í talnaleiki með börnunum þar sem er lögð áhersla    

á einum meira, tveimur meira, eða einum minna. Bara byrja hægt og rólega með börnunum    

og byggja síðan ofan á fyrri þekkingu þeirra. 

7.3 Mælingar 

Mælingar hafa alltaf verið stór hluti af stærðfræðinni og börn hafa gaman af þeim. 

Snemma byrja börn að mæla en þá eru þau helst að bera saman hluti. Börn kannast við 

nokkra eiginleika mælinga t.d. þyngd, flöt, lengd, rúm, tíma og hita, en þeim skortir þó orð 

yfir þá og ekki víst að þau greini alla þættina. Í leikskólanum þurfa börn að fá að æfa sig í 

að mæla og nota mælitæki. Hins vegar verður að hafa í huga að fyrst eru þau ekki að nota 

stöðluð mælingatæki heldur frekar t.d. kubba eða band sem eru óstöðluð mælingatæki. 

Óstöðluð mælingatæki geta vakið áhuga hjá börnum til að læra mælingar. Því getur verið 

sniðugt að hafa bolta, band, kubba eða jafnvæl fæturna til þess að byrja að mæla. Passa 

þarf líka upp að sjá fjöldi mælieininga sem þau eiga að mæla sé ekki meiri en 

talnaskilningur barna leyfir. 

 Í leikskólanum er börn oft að mæla hluti daglega sem er kannski ómeðvitað hjá 

þeim. Þau eru að bera aldur sinn saman við önnur börn, þau bera saman hæð sína og 

hvað þau eru þung. Í mælingunum er verið að notast við tölur til að lýsa hlutum. Ágiskun 

felur í sér að börn hugsa og eru að velta fyrir sér og með því öðlast þau skilning á því 

hvernig heildin er svo samsett úr hlutum og kunnáttu á raunverulegum stærðum (Copley, 

J.V. 2010). 

 

7.4 Mynstur 

Vitað er að frá fæðingu eiga börn möguleika á að sjá mynstur og regluleika í lífi sínu, sem 

getur verið heima fyrir í fjölskyldu umhverfinu, í náttúrunni og í leik. Þrátt fyrir að þau geti 

ekki komið orðum að þeim strax. Það er grundvallaratriði í stærðfræðinámi að læra að 

greina mynstur og síðan að tjá þau. Nauðsynlegt er að börn geti byggt upp þann eiginleika 

að greina mynstur í umhverfinu. Því þegar börn hugsa um mynstur hjálpar það þeim að 

skilja stærðfræði. Mynstur byggist á endurtekningu og þá eru möguleiki að mynstrið vaxi 

með reglulegum hætti eða að sama eining er endurtekin. Þegar börn greina regluleika þá 

hjálpar það þeim að skilja orsakasamhengi og tengsl. Börn öðlast hæfni til að geta greint 

mynstur og það nýtist þeim til þess að setja fram alhæfingar.  

Nauðsynlegt er fyrir börn að fá tækifæri til að  endurtaka og halda áfram að búa til 

sín eigin mynstur. Börn geta búið til mynstur úr ólíkum efnivið, notað ýmsa hluti, líkamann 

og orð. Mikilvægt er að börn fái tækifæri til að lýsa því sem þau sjá gerast í mynsturgerð 

og hvernig þau skilja það. Í byggingarleik eru börnin strax farin að læra að búa til mynstur, 

en þessi efniviður er mjög áhugaverður til að ýta undir mynsturgerð. Í leikskólanum sjá 

börnin mikið af mynstri, t.d. í fataherberginu eru allir með mynd af sér á hólfinu sínu og 

nafnið sitt við. Þetta er ákveðið mynstur sem blasir við börnunum oft á dag  (Copley, J.V. 

2010). 

8. Lokaorð 

Stærðfræði er stór hluti af lífi barna og skiptir máli í daglegu lífi. Þegar börn eru ung eru 

þau svo móttækileg fyrir nýjum áhrifum og því auðvelt að ná til þeirra. Mikilvægt er að 

leikskólakennarar nýti það og séu duglegir að veita börnum góða þekkingu í stærðfræði. 

Það gefur börnunum góða möguleika á að fara betur undirbúin í grunnskóla og takast á 

við öðruvísi verkefni þar þegar kemur að stærðfræði. Það skiptir miklu máli að stærðfræði 

sé markviss þáttur í námsefni leikskólans og henni sé gert hátt undir höfði. Í sameiningu 

geta allir sem koma að kennslu yngri barna lagt áherslu á að auka stærðfræðikennslu og 

gera stærðfræði sýnileg í daglegu starfi leikskólans. Möguleikarnir eru alls staðar í 

umhverfinu og við þurfum að vera meðvituð um að nýta þá. En börn upplifa mikla gleði og 

ánægju þegar þau fá tækifæri til að rannsaka og kanna. Því er nauðsynlegt að hlúa vel 

stærðfræðinni og hafa hana til hliðsjónar í starfi á leikskóla alla daga, því það veitir 

kennurum og börnum mikla, gleði og ánægju. 

